
ХАЙРЫН СЭТГЭЛ

	Гяндангийн хаалга гэнэт нээгдэж хуяг нэгэн боодолтой юм чулуудаад

	— Май, ав! гэж дуртай дургүй хэлэв.

	Тоо тавьсан ууттай юм хоригдлын хөлийн дэргэд тусав. Хоригдол Б. ханзнаасаа бууж гүнээ санаа алдаад хуяг өөд гайхан ширтжээ.

	— Таны хувцас! Наадхаа өмсөөрэй! Одоо сахлыг чинь хусна гэж хуяг хэлэв.

	Уутан дотор долоон жилийн өмнө тайлсан костюм нь байв. Костюм учиргүй үнгэгдэж үрчийгээд тэртээ нэгэн цагт индүүдэж байсан юм гэж санахын аргагүй болж, хоёр гутал нь хөгц хужирт битүү идэгджээ. Цамцаа дэлгэж үзвэл бас л хөгцөрч наалдсан байв. Хоригдол Б-г хувцаслаж амжаагүй байтал битүү ургасан сахал самбайг нь хусахаар сахал хусдаг хоригдол орж ирэв.

	Түүнээс хойш нэгэн цаг өнгөрөөд хоригдол Б-г шоронгийн захиргаанд авчрахад гудамд хаалганы хажууд энгийн хувцас өмссөн арваад хоригдол ээлжээ хүлээн бөөн зогссон байлаа. Гэтэл түүнийг хамгийн түрүүнд дуудав. Бичгийн ширээний цаана ахлах түрүүч сууж, дэргэд нь нэг түрүүч зогсчхоод, бас нэг ахмад цолтой дарга бяцхан өрөөний нэг булангаас нөгөө булан хүртэл цааш нааш алхаж байв.

	— Наашаа ойрт! гэж ширээний цаана суусан түрүүч уриад, — Овог хэн бил ээ? Ээжийн чинь жинхэнэ овог хэн бэ? Эндээс гараад хаашаа очих вэ? гэж асуув.

	— Мэдэхгүй байна гэж Б. гайхширан хариулбал

	— Юу гэсэн үг вэ? Хаашаа явахаа мэдэхгүй байгаа юм уу? гээд ахлах түрүүч гайхан хөмсөг атирууллаа.

	— Мэдэхгүй байна. Намайг хааш нь явуулахыг би яаж мэдэх юм бэ? гэж Б-г хэлэхэд

	— Таныг хааш нь ч явуулах гээгүй. Та өөрөө яваад авгай дээрээ очиж болно. Авгай чинь сайн хооллуулах байлгүй. Та өлсөнө гэгчийг үз ээ биз дээ, аан? гэж ахлах түрүүч сөлийн харж хэлэв.

	Хоригдол юм дуугарсангүй.

	— Та чинь, тэгэхээр хаана байсан хүн бэ? гэж дахин асуухад нь

	— Силфийн гудамжны арван долоод гэвэл

	— Будапештын аль район бэ? гэв.

	— Хоёрдугаар гэж Б. хариулаад хэсэг дуугүй байснаа, — Намайг суллаж байгааг юу гэж үзвэл зохих вэ? гэж сонирхсонд ахлах түрүүч дургүй нь хүрсэн янзтай

	— Та чинь юу гэх гээд юу гэж байна аа? Нэгэнтээ л суллагдаж байгаагаас хойш биднээс хоёр яс хагацлаа гэж баярлавал таарна гэв.

	Тэгээд хажуугийн өрөөнөөс бугуйн цаг, авто үзэг, эцгийн нь эсэн мэнддээ бэлэглэсэн бор өнгийн түрийвч сэлтийг авчирч өгөөд

	— Энд гарынхаа үсгийг зур гэж хуруугаар цаас хатган заав.

	Цаг, үзэг, түрийвчээ авлаа гэж Б. гарынхаа үсгийг зурвал

	— Энд бас зур! гэв.

	Б. ажлын хөлс зуун дөчин зургаан форинт авлаа гэж гарын үсгээ бас зурав. Ахлах түрүүч мөнгийг дахин тоолж шалгаад ширээн дээр тавьж Б. рүү түлхээд

	— Наадхаа ав! гэж хэллээ.

	Б. хармаанаасаа түрийвчээ гаргаж мөнгөн тэмдэгтийг мөнгөтэй нэгэн тасалгаанд нь хийхэд түрийвчнээс нь бас л хөгц үнэртэв. Дараа нь түүнд суллагдлаа гэсэн бичиг олгов. «Баривчлагдсан шалтгаан»-ыг бичих ёстой хүснэгт нь хоосон үлджээ. Аливаа ёс болсон ажлуудыг гүйцтэл гудамд бүтэн цаг боллоо. Тэгж тэгж сая л гурван хоригдлын хамт түүнийг хүнээр харгалзуулан шоронгийн хашааны гол хаалга руу туув. Гэтэл хаалганд хүрэхийн алдад түрүүч араас нь гүйцэж ирээд сайх дөрвөөс нэгийг нь тасалж хоёр автоматчинд тушаав: Тэд түүнийг буцаагаад баргар бараан шорон руу нь туужээ. Хөөрхий тэр даруйхнаа уруу царайлж, саяхан сахал самбайгаа хусуулсан нүүр, хамаг цөс нь дээш тархсан юм шиг зэвхийж шарлаад, нүд нь галгүй болжээ.

	Бусад гурав нь түүнийхээ хойноос өрөвдөн ширтэж үдээд гадагш алхав.

	Гадаа хаалганы манаач суллагдсан тухай бичгийг нь шалгаж үзээд Б-д өгөх зуураа трамвайн зогсоол тээр тэнд байна! Харав уу? гэв.

	— Бушуул, бушуул! Мод шиг хөшчихдөг нь юү вэ! гэж манаач шавдан хөөв.

	Б. хүн чулуу адил зогссон хэвээрээ, урагш ширтэн таг болжээ.

	— Хөдөлсхийгээч! Юунд мод шиг зогсоод байгаа юм бэ? гэж харгалзагч яаруулахад Б. зүүдэлж байгаа бус уу гэсэн мэтээр тээнэгэлзэн зогссоор байлаа.

	Алив, бушуухан далд ороод аль, энд зогсоод яах гэсэн юм бэ? гэж манаач загнав.

	— Одоохон одоохон, би чинь үнэхээр суллагдсан байна уу? гэж Б. аман дотроо үглэв.

	Манаач хариу үг тоож хэлсэнгүй. Б. суллагдсан бичгээ хармаандаа нямбайлан хийгээд гадагш гарлаа. Тэр хэд алхсанаа зогсов. Яагаад ч юм нэг л айдас хүрээд байхаар нь ийш тийшээ сэргэмжлэн харав. Тэглээ ч асар их хүч гарган байж айдсаа дараад биеэ барьж чадав. Б. холдох тутмаа араас минь хүн дагаж яваа юм биш биз гэж байдгаараа чих тавьж явав. «Трамвайн зогсоолд хүрч чадаад хэн нэгний хүнд гар мөрөн дээр минь буух юм уу, нэрээр минь дуудахгүй л бол би үнэхээр суллагдсан байж таарна. Үнэхээр суллагдлаа гэж үү дээ?» гэж бодож явлаа.

	Тэр, трамвайн зогсоол дээр ирээд тэсгэлгүй эргэн харвал ард нь амьд амьтан алга байв. Духаар нь хөлс буржийсан тул өөрийн эрхгүй гараа хармаандаа хийсэн боловч нусны алчуур байсангүй. Харжигнан хүржигнэн ирж зогссон трамвайд орж суутал залгаа вагоноос нэгэн хуяг бууж явааг харав. Хоригдлуудын цоохор гэж хочилдог тэр хуяг түүнийг сайн таних бүлгээ. Хоригдол байсан хүний дэргэдүүр өнгөрөхдөө нэвт харах мэт муухайгаар ёлтойн харахад Б. ч гэсэн мөн өөрцгүй хуяг өөд харахдаа мэндлэх байтугай толгой дохисон ч үгүй. Тэгтэл трамвай хөдөллөө.

	Түүнийг хуягтай мэндлэхгүй гэж шийдсэн тэрхэн агшинд трамвай хөдөлж, орчин тойрны бүх юм нэгмөсөн өөрчлөгдөж амь орох шиг болов. Нэг үгээр хэлбэл кино үзэж суусан хүн техникийн гажгаас болоод киноны дуу нь алга болсон хэр нь зураг нь гарсаар байхад ямар байдалд ордог вэ, яг тийм байдалд оржээ. Тэгээд кинонд гарч буй хүмүүсийн ам хөдлөхийг харахаас өөр юмгүй болсон үзэгчид чив чимээгүй сууж байтал гэнэт нүд ирмэх зуур цуу, хөгжим, үг яриа чанга сонсогдож эхэлдэг шүү дээ. Тийн бүх юм солонгын өнгөөр гэрэлтэж, хамаг юм тод томруун болж ирэв. Өөдөөс ирж яваа трамвай хэтэрхий дун шар юм шиг байхаар би андуу харж байгаа байх гэж бодов. Бас трамвайг ер бусын бов бор давхар байшингийн дэргэдүүр нүдэнд үл үзэгдэм хурдан өнгөрөхөд ер энэ трамвайг зогсоож болохгүй байх гэж үнэнээсээ боджээ. Гудамжны нөгөө талаар хос хээр буюу хул хээр морь хөллөсөн тэрэг хангир янгир хар хурдаараа давхихыг хараад тэрэгний дуу, морин төвөргөөнөөс нүүж яваа цагаан цагаан үүлс доргин чичирч байх мэт санагджээ. Шил шиг нов ногоон хуайс, явган хаалганы хоёр шар шилэн бөмбөлөг үзэгдэх төдий болоод хойно хол хоцорлоо. Түүний цаана цэлийтэл нээсэн цонх байхыг харж амжжээ.

	Сайхан сайхан хувцастай хүн явган замаар дүүрэн, тэдний дунд тун жижигхэн, бараг л тохойн чинээ биетэй гэмээр, аав ээждээ тэврүүлсэн хүүхэд ч олон үзэгдэв. Ай хүүхнүүд! Ямар сайхан хүүхнүүд вэ!

	Сэтгэл ихэд хөдөлсөн Б. нулимсаа арай чарай барин вагоны хаалганы тавцангаас холдож бүр дотогш оров. Билет шалгагч хүүхэн дараачийн буудлыг гайхам сайхан уян хоолойгоор зарлав. Б. билет аваад юм харах ч үгүй, сонсох ч үгүй, санаатай булангийн ганц суудалд очиж суулаа. Тэр биеэ барьж байж чадахаа болих вий гэж айж явлаа. Ашгүй тэссэнгүй, нэгэнтээ цонхоор хараад ихэд хар буув. Юун гэвэл яг гудамжны цаад биед пивоны заводын хаалганы дэргэд нэгэн эрэгтэй хүн залуу хүүхний хацрыг энхрийлэн илж зогсжээ. Б. духаараа гарч ирсэн хүйтэн хөлсийг арчихаар нусны алчуураа гаргах санаатай өмдний хармаанаа ухан завдсанаа алчуургүйгээ санаад больж гараараа арчив. Түүний өөдөөс харсан сул сандал дээр суусан ажилчин бололтой нэг хүний цүнх дотроос дор хаяхад пивоны шилний арваад хоолой цухуйна.

	Билет шалгагч хүүхэн инээд алдаад

	— Ганц хүнд арай олон юм биш биз? гэвэл

	— Нөхөр минь, би чинь эхнэртэй хүн шүү. Манай авгай хар хүнийхээ шил хоослохыг нь харах их дуртай байдаг юм гэж тэр ажилчин хариулав.

	— Харах ий? гээд билет шалгагч инээхэд нь

	— Тийм гэм! Өөрөө архины зүйл хэлэндээ хүргэдэггүй юм гэлээ.

	—Наадах чинь хар пиво уу? гэж асуусанд

	— Тийм гэлээ.

	— Би шар пивонд дуртай гэсэнд

	— Манай авгайд харавтар нь илүү таалагддаг гэж тэр ажилчин тоглоом болгов.

	Билет шалгагч тас тас хөхөрч

	— Та надад ганц шил өгвөл их л сайн сан гэвэл

	— Энэ чинь хар шүү дээ гэв.

	— Хар ч гэсэн болно гэж хүүхэн хэлэхэд нь

	— Та яах гэсэн юм бэ? гэвэл

	— Хар хүндээ аваачихгүй юу гэлээ.

	— Цаадах чинь ийм цагаан шаргал үстэй хүүхэнд дурласан юм чинь хар өнгөтэй юмыг үзэж чадахгүй юм байгаа биз гэж ажилчин тогловол шалгагч хүүхэн улам хөгжив.

	Б. дараачийн буудал дээр буугаад таксинд суув. Жолооч ч мөнгө тоолуураа залгалаа.

	Б-г бодол болоод зөндөө удаан дуугүй суухлаар нь

	— Хаашаа явах вэ? гэж асуувал

	— Буда тийш гэж Б. хариулав.

	Жолооч эргэж Б-г сайтар ажиглаад

	— Аль гүүрээр гарах вэ? гэж асуулаа.

	Б. урагш гөлрөн дув дуугүй байснаа гэнэт сэхээ авч

	— Аль гүүрээр гэв үү? гэвэл

	— Та чинь Пештаг мэдэхгүй хүн үү? гэж жолооч сонирхсонд, асуусны учрыг сая л ухсан Б.

	— Маргитын гүүрээр гэж хариулав.

	Машин хөдөллөө. Б. суудлын түшлэг налалгүй цэх суув. Нартай гудамжнаас бензиний үнэр, трамвайн дуу чимээ, тоос онгорхой цонхоор орно. Хоёр талын явган зам, нартай тул түүгээр явагсдын сүүдэр газар тусаж зөрөлдөх нь тэр хүмүүсийг дахин нэг хувь олон болгон үзэгдүүлэх мэт ажээ. Боовны дэлгүүрийн цонхны цайвар ягаан саравч дор залуу хүүхэн наранд ээн янжуур татаж зогсоно. Арай цаахна, явган замын захад туулайн бөөр мод саглайн ургаж сүүдэр нь хөдөлсхийн нэгэн хэм бараантан үзэгдэнэ.

	— Тамхины мухлаг дайралдвал... гэж Б. жолоочид хандлаа.

	Жолооч гурван байшин өнгөрөөд машинаа зогсооход харвал нээлттэй дэлгүүрийн үүдэнд ирсэн байлаа. Үзмэрт цонхон дээр нь алаг манжин, ногоон шанцай, улаан алим үзэгдэж, арай цаанахан тамхины мухлагийн нарийхан хаалга харагдав.

	— Та сууж байгаарай, би шалавхан гүйгээд ирье. Ямар тамхи авах вэ? гэж юмны учир мэдэх жолооч хэлэв.

	Б. ягаан лууванг хараад санаагаараа идэж шүлсээ залгилан гар нь салгалж байлаа.

	— «Кошут» авах уу? гэж жолоочийг асуухад

	— Тэг, чүдэнз бүү мартаарай гэж Б. мөнгөө сарвайн хэлэв.

	— Зүгээр зүгээр, сүүлд мөнгөө өгөхөд чинь тооцомз. Нэг хайрцаг авах уу? гэж жолооч машинаас харайн буухдаа асуувал

	— Тэг тэг, болно гэж Б. хэлэв.

	— Тамхи татах сан гэж их санаж байна уу? Манай хадам ах бас л тан шиг шоронгоос гарангуут тамхины мухлаг руу явж билээ. Хоёр жил суусан юм. Эхлээд «Кошит» янжуураас хоёрыг угсруулан татаж, биеэ амраагаад сая гэртээ зүглэж билээ гэж жолооч буцаж ирээд ярилаа. Б. хэсэг дуугүй байснаа

	— Намайг тэндээс гарсан хүн гэж мэдмээр байгаа хэрэг үү? гэж асуувал

	— Нэг ч их мэдэгдэх юм юу байх вэ, манай тэр ах тан шиг цонхигор болсон байсан. Та эмнэлгээс гарсан байж болох боловч наад хувцас чинь ингэтлээ үрчийх ёсгүй. Та энд удав уу? гэж хариу асуухад нь

	— Долоон жил! Мэдэгдэхгүй яах вэ дээ! гэв. Жолооч исгэрч

	— Улс төрийн хэргээр үү? гэвэл

	— Тийм. Хоёр жилийг нь яс цоожинд байсан гэж Б. хэлэв.

	— Одоо бүрмөсөн тавигдав уу? гэхэд нь

	— Тийм байгаа биз дээ. Хаанаас гарсан минь айхтар танигдаж байгаа байх нь ээ? гэж Б. хариулав.

	Жолооч тэгэлгүй яах вэ гэсэн байртай мөрөө хавчиж

	— Долоон жил гэж Б. хариулав.

	Б. татлагатай замын дэргэд ирээд цэвэр агаар амьсгалан биеийн чилээ гаргахаар шийдээд таксинаас буув. Жолоочид цайны мөнгө гэж илүү төлөх гэхээр нь авсангүй.

	— Хүн гуай минь, танд мөнгө хэрэг болно. Мөнгөө дэмий үрчхэлгүй биеэ тэнхрүүлэхийг бод! Өдөр болгон мах идээд ганц нэг аяга сайн дарс уугаад байвал амархан тэнхэрнэ ээ. Сайн сайхныг хүсье! гэж тэр жолооч хэлжээ.

	— Баярлалаа. Баяртай гэж Б. салах ёс хийв.

	Б. жижиг барааны дэлгүүрийн үзмэрийн цонхны өмнө зогсож нарийхан толь байгааг харж хэсэг зогссоноо цааш явлаа. Пашареттийн засмал зам олон хүнтэй байсан тул одон бөмбөгийн талбайн хажуугаар өнгөрөөд толгойн налууд байдаг Отто Германы их гудамж ордог явган замд оров. Удалгүй эзгүй газар болж, барилга бариагүй газар бас л их байгаа нь мэдэгдэв. Тэндээс цааш уул болжээ. Б-гийн бие суларч толгой эргэхээр завдахад зүлгэн дээр суув. «Яарах хэрэг алга. Авгай мэдсэн биш, ногоон дээр хагас цаг хэртэй амаръя» гэж бодлоо. Өөдөөс нь харсан хашаан дотор алимын мод цэцэглэснийг үзэж, өөрийн эрхгүй сонирхож босоод хашаа руу очвол алимын модны мөчир бүр нь тосоор дуурайлган хийсэн мэт том том цэцэгтэй байлаа. Дор нь зогсоод цасан цагаан цэцэгтэй орой өөд нь харахад завсар сиймхий бараг үгүй тул хөх тэнгэр мөчир цэцэгсийн завсраар хааяа нэг үзэгдэнэ.

	Тэр, цэцэг бүрийг нэгд нэгэнгүй ажиглахдаа голоо тойрсон дэлбээ бүрийн нарийссан угийг харж ер бусын сайхан ягаан өнгийн хонхорцог зүйрлэшгүй гоё болгож байгааг олж үзэв. Чухамхүү буух гэж байгаа бэр л цав цагаан плать, цагаан нөмрөг алчуураар гоёсон үедээ ийм байдаг билээ. Цэцгийн суудал дотор зөгий олноороо хүнгэнэлдэж, чичгэнэн буй цагаан дэлбээгээр хүрээлүүлсэн голоос нь алтан шар дохиур найгалзан ганхах нь салхинд дэвүүлсэн нимгэн алчуур мэт намилзан хөвсөлзөх ажээ. Б. навч мөчир сэржигнэхийг чагнан, завсраар нь хөх огторгуй, учиргүй дээр өлгөөстэй байгаа юм шиг буржгар цагаан үүл тэргүүтнийг харж зогслоо. Тэр үүл дэргэд нь зогсож байгаа цэцэглэсэн алимын модтой адил юм шиг санагдав. Б. энэхүү адил төстэй зүйлд алмайран автагдаад нэг модноос нөгөө мод руу хараа гүйлгэн, бас хязгааргүй огторгуйн гүнд байгаа үүлийг толгойгоо эргэтэл харан зогсжээ.

	Б. цагаа түлхэхээ мартчихсан тул таксины жолооч явснаас хойш хэчнээн хугацаа өнгөрснийг мэдэхгүй байв. «Гэр лүүгээ очих цаг одоо л боллоо» гэж бодоод хэд алхтал дотор эвгүй болж бөөлжис хутгасанд бутны дэргэд зогсов. Хэдэн минутын дараа бөөлжис хутгахаа болилоо. Тэр, жимсний мод тарьсан толгойн хэвгий даган нарийхан хэр нь нартай гудамжаар хагас цаг хэртэй явав. Хоёрдугаар давхарт нь гэр бүлээрээ сууж байсан байшин харагдлаа. Тэр байшинг эргэн тойрон голт бор ургажээ.

	Б. шатаар өгсөж гараад хонх дарахад хэн ч үүд нээсэнгүй. Хаалган дээрх овог нэртэй хаяг нь хэдийнээ алга болжээ. Тэгэхлээр нь доошоо буугаад байшингийн сахиулын хаалгыг тогшсонд нэгэн авгай хаалгаа онгойлгож өглөө. Б. авгайг хамгийн сүүлд харснаас хойш нэлээд турж илт хөгширчээ.

	— Сайн байна уу гэж Б-г мэндлэхэд

	— Танд юу хэрэгтэй вэ? гэж авгай өөдөөс нь асуув. Б. өөрийгөө танилцууллаа.

	— Манай авгай энд байсаар уу? гэвэл

	— Ээ бурхан минь! гэж мэл гайхсан авгай уулга алдав.

	Б. газар шагайн уруу царайлан зогсоход

	— Ээ гэгээн минь! Ингээд ирчхэж байгаа хэрэг үү? гэж тэр авгай залбирах гайхахыг хослон хэлсэнд

	— Харж байгаа биз дээ... Манай авгай эндээ бий юу? гэж дахин асуув.

	Авгай гараа урдаа зөрүүлээд хаалганы хажууг налан

	— Ингээд ирчхэж байгаа юм биз дээ! Тэнгэр минь! Аа, тийм, авгай чинь эндээ байлгүй яах вэ. Хөөрхий тэр таныг ирнэ гэж бод оо ч үгүй, хүлээгээ ч үгүй байсан байх! Бурхан минь, юу гэгч болж байна аа! Эндээ байлгүй өөр хаана байх вэ дээ... гэж дээр дээрээс нь урсгав.

	— Хүү минь? гэж Б. сандран асуувал

	— Эв эрүүл байгаа. Огт зүгээр... Хүүхэд юу алзах билээ дээ. Сайн хүү бий, том болсон гэдэг нь жигтэйхэн, та танихгүй байх аа даа! Үнэхээр сайхан хүү болсон шүү. Гэгээн минь! гэв.

	Б. юм дуугарсангүй.

	Тэр авгай,

	— Та манайд ор л доо! Би таныг урьж байна! Би таныг ямар ч гэм хийгээгүй хүн гэж тэртэй тэргүй мэдэж байсан юм. Эрт орой алин боловч буцаад ирнэ гэж итгэж байсан гэж хоолой чичрүүлэн хэлэхэд нь

	— Надад хаалга тайлсангүй шүү дээ. Би хонхыг нь гурав дахин дуугаргасан гэж Б. гайхангуй байдлаар хэлбэл

	— Та манайд ор л доо! Өөр хүн байхгүй. Хажуу айлынхан маань бас л яваад өгсөн гэж авгай шавдсаар байв.

	Б. дахиад л газар ширтэн таг дуугүй болчхов.

	— Авгай чинь ажилдаа, Дюрика сургуульдаа явсан. Тэгэхлээр та манайд орно биз дээ? Тэр хоёр үдээс хойш л ирнэ гэж түүнийг учирлахад

	— Өөр айл хажуудаа суулгасан байх нь ээ? гэж Б. сонирхов.

	— Их сайн улс. Танай авгай тэдэнтэй таараад л байгаа юм. Тэнгэр минь, ер итгэмээргүй байна. Эргээд ирчихлээ гэнэ ээ! Сайхан ч юм аа даа!

	Б. дуугүй хэвээрээ л байв.

	— Ай бурхаан! Гэрийн чинь түлхүүр манайд бий шүү дээ. Дээшээ гарч авгайгаа иртэл хэвтэж амраач гэж авгай гэнэт санан хэллээ.

	Тэдний хананд хоёр түлхүүр хадааснаас өлгөөтэй байсны нэгийг аваад гэрээс гарч хаалгаа хаав.

	— Явъя. Эхлээд яаж санасангүй вэ... Жаал амар гэж авгайг хэлэхэд,

	— Та намайг хүргэж өгөх үү? гэвэл

	— Тэгэлгүй яах вэ. Авгай тань аль өрөөндөө байдгийг зааж өгнө гэв.

	— Юу гэнэ ээ, ганц өрөөндөө байгаа хэрэг үү? гэж Б. гайхвал

	— Танайд орсон айл дөрвөн ам бүл. Тэднийд хоёр өрөөг нь дансалж өгсөн юм. Авгай тань Дрюктэйгээ асрагчийнхаа өрөөнд орж суусан. Гэхдээ гал зуух, халуун ус хоёр нь дундаа л даа гэж тайлбарлалаа.

	Б. дув дуугүй байгаа нь ер сонирхоогүй юм шиг байдалтай байжээ.

	— За, дээшээ гарах нь уу? Эсвэл тэднийгээ иртэл эндээ хүлээх юм уу? Манайд ч гэсэн ялгаагүй жаахан хажуулж амраад авч болно шүү дээ. Тэгж байтал танайхан ирнэ биз гэж авгайн хэлэхэд

	— Гал зуух, халуун ус хоёр нь дундаа нэг байх нь ээ? гэж Б. асуув.

	— Тийм тийм, дундаа гэж авгай толгой дохив. Б. толгойгоо өргөж авгайн нүүр өөд ширтэв.

	— Тийм бол би усанд орж болох нь ээ? гэвэл

	— Асуух юу байх вэ, бололгүй яах вэ! гэж авгай баярлан инээмсэглээд Б-г түших мэт сугадан, — Мэдээжийн хэрэг, та бүрэн эрхтэй, тэгэлгүй ч яах вэ дээ! Байр нь танайх, бас гал зуух, халуун ус хоёр нь дундаа юм чинь. Би бол зуухыг нь галламаар л байна. Дор хагалсан түлээ бий юм сан, өвөл түлж бараагүй байх. Ганцхан хажуу айлынхан нь өдрийн цаг халуун усны өрөөг түгжээд явчихдаг нь хэцүү байна гэж ярилаа.

	Б. дахиад л зориг мохсон байртай дуугүй болов.

	— За одоо яах вэ, дээшээ гарах уу, аль манайд орох уу? гэж авгай асуугаад, — Манайд ор л доо! Би галынхаа өрөөнд юм хийгээд танд саад болох ч үгүй. Та жаахан хажуулж ганц нэг цаг дугхийсэн ч болно гэвэл

	— Баярлалаа. Би гэртээ л ормоор байна гэж Б. эг магхийн хариулав.

	Асрагчийн онигор бяцхан өрөөний цонх нь хуучин бүх байшингийн адил хойшоо харжээ. Цонхон тушаа бүдүүн яшил мод ургаж, зүүн гар талд Буггер уулын шилмүүст мод бүрхмэл оргил дүнхийн бараантаж үзэгдэнэ. Яшлын саглайж унжсан өтгөн мөчрөөс болж өрөөн дотор бүдэг ногоон өнгөтэй болжээ.

	Б. өрөөнд ганцаараа үлдээд гүнзгий амьсгаа авч гэр орон, эхнэрийнхээ танил үнэрийг мэдрэв. Тэр цонхны наана суугаад яшлын навч мөчрийг харан байж улам ч гүнзгий амьсгаа авсанд анхилуун сайхан үнэр хамар амаар нь цоргин, хамаг биед нь тархан шингэх мэт болов. Энэ бяцхан өрөөний байгаа хогшил тавил гэвэл будаг нь халцарсан жижиг цагаан шүүгээ, төмөр ор, сандал, ширээ дөрөв л байв. Ор луу очихоор сандлыг зайлуулав. Хэвтмээр санагдсангүй тул түрүүчийн адил урт урт амьсгаа авсаар суув. Ширээн дээр элдэв юм, ном, хувцас хунар, хүүхдийн тоглоом овоолоостойн дотор жижигхэн толь байхыг үзээд авч өөрийгөө тольдсон боловч бушуухан буцааж уруу нь харуулан тавив. Дараа нь ширээн дээгүүр тараагаастай эхнэрийнхээ юмыг харсан ч онгилж үзсэнгүй. Тамхины үнс хийдэг саванд улаанаар эрээлэн будсан хөх бөмбөг байна. Ширээн дээрээс тонгойход бас л эхнэрийн нь үнэр үнэртлээ.

	Б. цонхны наадах хуучин суудалдаа дахин сууж амжаагүй байтал байрын сахиул авгай том аягатай сүлсэн кофе, хоёр том зүсэм хөвсгөр талх барьсаар орж ирэв. Авгайг тэр бүх зүйлээ ширээн дээр тавиад гарсан хойно ухасхийн хүрч ховдоглон идэж юу ч үлдээсэнгүй. Удсангүй дахин хонх дуугарсан нь доод давхарт байдаг айлын авгай аяга кофе, тостой талх, хиам, гадаа дэлгүүрийн цонхонд харсантай нь яг адил өнгийн алим авчирлаа. Тэр хүүхэн тавиураа ширээн дээр тавиад Б-г нулимс дүүрэн нүдээр харж харж гараад явчихлаа. Б. ганцаараа хоцормогц тэр зүйлийг нь бас л идэв. Тэр одоо болтол бугуйн цагаа түлхээгүй учир тийн цонхны дэргэд хэр удсанаа мэдсэнгүй. Цонх хашаан доторх цэцэрлэг рүү харсан тул хүн амьтан үзэгдсэнгүй. Зөвхөн яшил модны цагаан цэцэгтэй цайвар ногоон навчны завсраар байн байн салхи сэрчигнэн сэвэлзэнэ. Үүнээс болоод үдээс хойших нарны туяа цагаан шохойтой ханан дээр тусахдаа илт чичгэнэнэ.

	Б гэр орон, эхнэрийнхээ үнэрийг ханатлаа үнэртэн сүүлдээ мэдэгдэхээ болихоор нь дорогш бууж хайсны явган хаалган дээр очив. Удалгүй авгай нь дөрөв таван хүүхэд дагуулсаар булан тойроод гарч ирэв. Авгай нь хаалганд хүрээгүй явтлаа гэнэт алхаагаа сааж, түр зогсон алдсанаа нөхрийнхөө өөдөөс ухасхийлээ. Бүр ойрхон ирсэн хойноо дахиад зогсож, буруу таниагүй байгаа даа гэж шалгах мэт харлаа. Тийн түр зуур тээнэгэлзсэнээ дахиад л гүйв. Б. баривчлагдахаасаа өмнөхөн хотын төвийн нэгэн дэлгүүрээс авсан хар судалтай бор ноосон цамцаа өмсөж яваагаар нь хараад л танив. Эхнэр нь нэгэн үед хий үзэгдэл ч шиг, бас нэгэн үе хорвоод хосгүй мах цуснаас бүрдсэн амьтан ч шиг санагдаж, урт удаан долоон жилийн турш ганцаардан шаналж байхдаа дүрслэн бодож байснаас нь хавьгүй сайхнаар харагдлаа.

	Б. эхнэрийнхээ энхрий халуун тэврэлтээс сая нэг салаад хашаа түшин зогсов. Эхнэрийн ард хэдэн эрэгтэй хүүхэд зогсчихсон, илтэд гайхан сонирхож байгааг харав. Тэдний алин нь ч гэсэн долоо наймаас хэтрэхгүй насны ажээ. Б. хашаа тохойлдон зогсоод тэднийг нэгд нэгэнгүй ажиглавал ердөө л дөрөвхөн хүүхэд байв.

	— Аль нь миний хүү вэ? гэж тэр асуутал авгай нь яах ийхийн завгүй уйлчихлаа.

	— Гэртээ оръё доо! гэж эхэр татахаа арай ядан барьж хэлсэнд Б. мөрөөр нь тэврэн

	— Битгий уйл, тайтгар! гэсэнд

	— Гэртээ оръё! гэж уйлагнан шаардав.

	— Уйлаад хэрэггүй! Аль нь миний хүү юм бэ, хэл л дээ гэж Б. түүнийг тайтгаруулав.

	Хүүхэн нь явган хаалга түлхэж ороод голт борын цэцгийн бутан дундуур гүйж гадаа хаалгаараа орлоо. Тэр урьдын адил түргэн, хагацах үед байсан шигээ гоолиг нарийхан, охин байхдаа мөргөдөг үнээнээс учиргүй айгаад газар гишгэхтэй үгүйтэй гүйж явсан үеийнх шигээ хурдан гүйлээ. Гэвч Б-г хойноос нь хоёрдугаар давхарт гүйцэж гарахад хэдийнээ тайвширсан байсан бөгөөд хоёр чанга мээм нь хар судалтай ноосон цамцаа товойлгон түрнэ. Хүүхэн уйлахаа нэгэнт больсон ч нүдэндээ устай хэвээрээ тул гарынхаа араар яаран арчаад

	— Надад, надад ганцхан чи л байна, сэтгэлийн ганц минь! гэж адтайяа шивгэнэлээ.

	Ер эхнэр нь хэлсэн болгоныг нь шингээж авмаар, чагнаад чагнаад ханашгүйгээр, гайхалтай увдистай шивгэнэдэг байжээ.

	— Оръё доо! гэж Б-г хэлбэл

	— Манайх ганцаараа биш, өөр айл давхар оруулсан шүү дээ гэж эхнэр нь хэлэв.

	— Мэдсээн, за ор! гэж Б-г хэлэхэд

	— Чи гэртээ ороод үзчихсэн юм уу? гэж асуув.

	— Тийм ээ. За тэгээд аль нь миний хүү юм бэ? Одоо хэлэх юм байгаа биз дээ? гэж Б. дахин шалгаав.

	Тэр хоёр дотогш ормогц хүүхэн өөрийн мэдэлгүй шалан дээр сөхрөн тусаад нөхрийнхөө өвдөгт нүүрээ наан тэвэрч уйллаа. Түүний халиун үсэнд хэдийнээ буурал сууж эхэлжээ.

	— Надад ганцхан чи л байна. Ингэж уулзах цаг байдаг байжээ, голын хайртай ганц минь! гэж шивгэнэнэ.

	Б хүүхнийхээ нүдийг нь харах санаатай толгойг нь энхрий зөөлнөөр илэн зогсохдоо

	— Чамд хэцүү байв уу? гэж асуувал

	— Ганц чи минь... хэмээн шивгэнэхээс өөр юм хэлсэнгүй.

	Б. хүүхнийхээ үс толгойг илсээр л байв.

	— Би их хөгширч үү? гэж нөхрийнхөө асуухад хүүхэн өвдгөөр нь улам чанга тэврээд нүүрээ хөлд нь наав.

	— Миний хувьд хагацах үед ямар байсан, яг л тэр чигээрээ байна гэж хэлэв.

	— Тэглээ ч гэсэн айхтар хөгширсөн байгаа биз дээ? гэж Б-г асуугаад салахгүй байхаар нь

	— Амьсгаа хураатлаа чамдаа хайртай байна гэж шивгэнэв.

	— Надад урьдын шигээ хайртай л байна уу? гэж Б. асуув.

	Хүүхний ар нуруу бөмбөгнөн чичрээд дахиад л уйлж гарав. Б. толгойг нь илбэхээ болив.

	— Надад дахин дастал чинь хэцүү байх юм биш биз? Долоон жил гэдэг маань амаргүй хугацаа шүү дээ! гэж Б. хэлэхэд

	— Би өөр хүнд хэзээ ч сайн байгаагүй, сайн болох ч үгүй. Ганцхан чамд л хайртай гэж нулимсандаа хахаж цацан хариулав.

	— Хөөрхий минь, их санасан уу? гэж Б. асуухад

	— Ганцхан чамайгаа л гэж байсан. Чамайг санахгүй өдөр гэж байгаагүй. Эргэж ирнэ гэж элэг минь мэдэж байсан. Чамайг эргээд ирэх тавилангүй юм аа гэхэд ч би ганцаараа л өтөлж үхэх байсан. Хүү чинь чамайгаа орлосон шүү дээ гэж эхнэр нь хариулав.

	— Чи чинь, тэгэхлээр надад сайн хэвээрээ байгаа юм биз дээ? гэж Б. бас л шалгаавал

	— Би өөр хүнд хэзээ ч сайн байгаагүй. Чамайг яаж ч өөрчлөгдлөө гэсэн би чамаасаа үүрд хувирахгүй гэж эхнэр нь давтав.

	— Тийм ээ, би аргагүй л өөр болсон гэж Б. хэлээд санаа алдсанаа, — Хөгширсөн гэж нэмэв.

	Эхнэр уйлан хайлан дахиад л өвдөгт нь нүүрээ наахад Б. толгойг нь бас л илэв.

	— Бид дахин хүүхэдтэй ч болж болно биз дээ? гэж эхнэр нь асуухад

	— Болохгүй нь юу байх вэ? Чи бид хоёр, хоёр биедээ хайртай юм чинь! За бос доо! гэж нөхөр нь аргадна.

	Эхнэр нь босож

	— Хүүгээ дуудах уу? гэвэл

	— Одоохондоо яах вэ. Би чамтай хоёулхнаа гэг хэсэг баймаар байна. Хүүдээ тийм амархан дасахгүй биз. Цаадах чинь цэцэрлэг дотор үлдсэн үү? гэлээ.

	— Би одоохон гүйж очоод, тэндээ тоглож бай гэж хэлээд ирье гээд эхнэр нь гэрээсээ гүйн гарав.

	Эхнэрийнхээ буцаж ирэхэд Б. цонхны наана очоод цаашаа харан зогсож байжээ. Араас нь харахад нарийн ч болсон юм шиг, нуруу нь бөгтөр ч болсон юм шиг байлаа. Б. эргэж харахгүй байхлаар эхнэр нь хаалган дээрээ түр зогсов.

	— Аавдаа хэдэн цэцэг түүгээд авчир гэж хэллээ. Энүүхэнд голт борын цэцэг ургадаг газар бий, чамдаа том баглаа цэцэг авчраг л даа гэж эхнэр нь жаахан сөөнгөдүү хоолойгоор хэлэхэд

	— Чи надад хайртай юу? гэж Б. буруу харсан чигээрээ дахиад л асуув.

	Эхнэр нь түүн рүү ухасхийн хүрч араас нь тэврэн бүх биеэ наалдуулан шахаж

	— Ганцхан чамд хайртай гэж шивгэнэхэд

	— Чи тэгээд надад дасах юм уу? гэж Б. хэлэв.

	— Би чамаас төсөөрөөгүй шүү дээ. Хайртай байсан, хойшид ч ганц чамайг хайрлана. Би чамайгаа өдөр шөнөгүй хүлээсэн. Хүүд чинь өдөр болгон чамайг ярьдаг байсан гэв.

	Б. эргэж эхнэрээ тэврээд нүүрийг нь сайтар ажиглавал онгорхой цонхоор орж ирсэн үдшийн бүрийд урт удаан долоон жилийн турш сэтгэлдээ дүрслэн өдөр шөнийг өнгөрөөж байснаас нь илтэд хөгширсөн болохыг сая л мэдэв. Эхнэр нь сэтгэл ханасандаа мансууран нүдээ сулхан харж, амаа яльгүй ангайлган байхад яралзсан шүднийх нь завсраар гарсан бүлээн амьсгаа Б-гийн уруул шүргэхийг мэдлээ. Өтгөн сормуус нь сүүдэртээд, нүдэн дор нь нулимс болсон дугуй үрчлээс харагдав. Нэг үгээр хэлбэл, тэр хүүхэн хязгааргүй үнэнч, амин голоосоо хайртайн биелэл болон үзэгджээ.

	Б. эхнэрийн нүдийг энхрийлэн үнсээд эвтэйхэн биеэсээ холдуулахад

	— Хүүгээ эрхлүүлээрэй! гэж эхнэр нь нүдээ аньсан хэвээрээ аяархан хэлэв.

	— Тэгнэ ээ, би түүндээ дасна чиг, хайрлана чиг гэж Б. хэлэхэд

	— Чиний л үр шүү дээ! гэж авгай нь хэлэв.

	— Бас чиний ч үр гэж Б. нэмэв.

	Хүүхэн нөхрөө хоёр гараараа хүзүүдэн авч

	— Чи усанд орох байж ээ дээ гэвэл

	— Тийм ээ, тэгвэл сайн сан гэж нөхөр нь хэлэв.

	Б. хувцсаа тайллаа. Эхнэр нь ор дэрээ онгичин цагаан даавуу гаргаж нөхрийнхөө нүцгэн мөр дээгүүр тохов. Бас төмпөнтэй бүлээн ус, саван, хоёр алчуур авчирч нэгийг нь дэвтээгээд савандлаа. Дараа нь нөхрөө хөл толгойгүй хичээнгүйлэн угаахдаа усаа хоёр ч удаа солив. Б-гийн нуруу руу хүйт оргин оргин алдах боловч нүүр царай сайхан амгалан болж ирэв.

	— Чи үнэхээр надад дасах юм биз дээ? гэж Б-г дахин асуухад

	— Түрүүчийнхээсээ илүү хайрлана, харж л байгаарай гэж эхнэр нь хариулав.

	— Чи бид хоёр цуг унтах юм уу? гэж асуувал

	— Тэгнэ гэж эхнэр нь хариулав.

	— Хүү маань хаана унтах хэрэг вэ? гэвэл

	— Би газар ор засаад өгнө. Хачин бөх унтдаг юм, сэрнэ гэж ярихгүй шүү гэж тайвшруулав.

	— Чи надтай нэг орон дээр өглөө болгох уу? гэхэд эхнэр нь инээвхийлэн

	— Тэгнэ ээ, амьд байгаа цагт үүрд хамт унтана гэж хэлжээ. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	 

	Ц. ШҮГЭР

